
Uvod

Pred čitateljima je jubilarni, trideseti broj Zbornika radova Fa-
kulteta islamskih nauka Univerziteta u Sarajevu, koji svjedoči 
o kontinuitetu naučno-istraživačkog rada, intelektualnoj vi-
talnosti i otvorenosti ove institucije prema savremenim znan-
stvenim tokovima, ali i o dosljednoj ukorijenjenosti u klasičnu 
tradiciju islamske teologije, iz koje se izvode normativni i inter-
pretativni horizonti razumijevanja vjere i svijeta.

U ovom broju Zbornika objavljeni su radovi nastavnika i sa-
radnika Fakulteta islamskih nauka, ali i autora iz drugih visokoš-
kolskih i odgojno-obrazovnih institucija, među kojima su Filozof-
ski fakultet Univerziteta u Sarajevu, Islamski pedagoški fakultet 
u Bihaću, Behram-begova medresa u Tuzli, JU Specijalna biblio-
teka “Behram-beg” u Tuzli, Karađoz-begova medresa u Mosta-
ru, te Medžlis islamske zajednice Busovača. Na taj način Zbornik 
potvrđuje ulogu relevantne akademske platforme koja povezuje 
različite tokove islamske teologije i humanističkih disciplina, te 
omogućava dijalog između normativne tradicije i savremenih 
društvenih i kulturnih konteksta u Bosni i Hercegovini.

Posebna vrijednost ovog jubilarnog izdanja ogleda se u či-
njenici da su, po odluci Redakcije, u Zbornik uvršteni i radovi 
studenata doktorskog studija, čime se dodatno osnažuje nauč-
no-istraživački potencijal Fakulteta i otvara prostor za afirma-
ciju mladih istraživača. Time Zbornik radova Fakulteta islam-
skih nauka postaje mjesto susreta etabliranih autora i novih 
generacija znanstvenika, ali i prostor u kojem se islamska te-
ologija potvrđuje kao živa znanstvena disciplina, sposobna za 
kritičko promišljanje vlastite tradicije i odgovorno suočavanje s 
izazovima savremenosti.

Tematski gledano, radovi u ovom broju obuhvataju širok 
spektar klasičnih teoloških disciplina, ali i savremenih pitanja 

s kojima se muslimani danas suočavaju. Zastupljeni su prilozi 
iz oblasti akaida, tefsira, kiraeta, hadisa i fikha, kao i radovi koji 
se bave islamskom umjetnošću i psihologijom. Ovakva temat-
ska raznovrsnost svjedoči o širini islamskog teološkog diskursa 
i njegovoj sposobnosti da, oslonjen na vlastita izvorišta i inter-
pretativnu tradiciju, artikulira smislene odgovore na savreme-
ne društvene, pravne, obrazovne i kulturne izazove.

Autori radova u ovom broju Zbornika su: Adnan Silajdžić, 
Orhan Bajraktarević, Zuhdija Hasanović, Almir Fatić, Amrudin 
Hajrić, Nedim Begović, Amela Dautbegović, Kenan Musić, Senad 
Ćeman, Abdulaziz Drkić, Elmir Mašić, Adnan Srebrenica, Ah-
med Hatunić, Fatima Kadić, Lejla Boškailo, Rijad Šestan, Mirze-
ta Brkić, Almedina Imamović, Mubina Suljić Solo, Hamdo Solo i 
Riad Subašić. Njihovi radovi, različiti po metodološkom pristu-
pu i tematskom fokusu, zajednički doprinose produbljivanju 
znanstvene rasprave i boljem razumijevanju islamske teologije 
u njenim klasičnim, ali i savremenim pojavnim oblicima.

Uvjeravamo cijenjene čitatelje da će ovaj jubilarni broj Zbor-
nika biti koristan i poticajan kako za stručnu i akademsku jav-
nost, tako i za sve one koji se interesiraju za islamsku teologiju 
i srodna interdisciplinarna područja. Trideseti broj Zbornika 
radova Fakulteta islamskih nauka ujedno predstavlja potvr-
du opredijeljenosti Fakulteta ka očuvanju visokih znanstvenih 
standarda, njegovanju akademskog dijaloga i odgovornom te-
ološkom promišljanju savremenog religijskog i društvenog 
konteksta. 

Na kraju bismo izdvojili i da je na bolji svijet ove godine pre-
selio nekadašnji dekan i dugogodišnji profesor Fakulteta islam-
skih nauka emeritus Jusuf Ramić (1938–2025). Profesor Jusuf 
Ramić svojim višedecenijskim pedagoškim i naučnim radom 
ostavio je znakovit trag u radu Fakulteta islamskih nauka u Sa-
rajevu kao i šire naučne zajednice te mu stoga posvećujemo ovaj 
broj Zbornika.

Prof. dr. dr. Orhan Jašić,
urednik Zbornika radova


